
Mál nr. 173/2009 

K 
og 

Vátryggingafélagið X vegna innbústryggingar 
 

Þjófnaður úr húseign þann 16. janúar 2009. 

Gögn. 
1. Málskot móttekið þann 19. maí 2009, ásamt fylgiskjölum. 
2. Bréf vátryggingafélagsins til nefndarinnar frá 2. júní 2009, ásamt ljósmyndum. 

Málsatvik. 
Fyrirliggjandi gögn upplýsa um aðdraganda máls þessa. K býr í parhúsi á einni hæð með kjallara 
og risi. Farið var inn um glugga á jarðhæð á suðurhlið hússins. Mun innbrotið hafa uppgötvast 
þegar íbúar komu heim rúmlega kl. 17 þann 16. janúar 2009 en þá hafði enginn verið í húsinu frá 
um kl. 08:30 sama dag. Búið var að róta mjög mikið í flestum ef ekki öllum hirslum hússins. 
Fjölda hluta var stolið, s.s. borðtölvu, leikjatölvu, fartölvu, sjónvarpi, myndavélum og 
skartgripum. Örlítið af hinum stolnu munum voru endurheimtir tæplega tveimur mánuðum síðar 
en lögreglan hafði fundið þá í tilteknu yfirgefnu húsnæði. 

K krefst bóta úr innbústryggingu sinni en vátryggingafélagið hafnar greiðsluskyldu á þeim 
grundvelli að ekki hafi verið sjáanleg ummerki um innbrot og að brotið hafi verið á þeirri 
varúðarreglu að gluggar skulu vera tryggilega læstir. K heldur því fram að glugginn hafi verið 
lokaður, að það sé staðfest í lögregluskýrslu málsins og að annað sé ósannað. Telur K að 
vátryggingafélagið verði að bera hallann af skorti á óyggjandi staðreyndum um hvort glugginn 
hefði verið lokaður eða opinn. Vátryggingafélagið telur með vísan til ljósmynda tæknideildar 
lögreglunnar, ljósmynda félagsins og viðtals við húsráðanda nægilega sannað að glugginn hafi 
verið opinn þegar innbrotsþjófnaðurinn átti sér stað. 

Álit. 
Ósannað er að K hafi viðurkennt að glugginn hafi verið opinn. Þó þykir sannað með vísan til 
ljósmynda lögreglunnar og vátryggingafélagsins af vettvangi að glugginn hafi verið opinn þegar 
innbrotið átti sér stað. Engin sjáanleg ummerki voru á glugganum sjálfum sem bendir til að hann 
hafi ekki verið spenntur upp. Stormjárnið virðist hafa verið skrúfað frá sem bendir til þess að 
glugginn hafi verið opinn. K gætti samkvæmt framangreindu ekki að því að læsa með tryggilegum 
hætti glugganum á jarðhæð hússins og braut þar með gegn varúðarreglu í skilmálum 
vátryggingafélagsins. Í ljósi þessa, 26. gr. laga um vátryggingarsamninga nr. 30/2004 og úrskurða 
Úrskurðarnefndar í vátryggingamálum nr. 254/2008 og 296/2008 á K ekki rétt á bótum úr 
innbústryggingunni. 

Niðurstaða. 
K á ekki kröfu um bætur úr tryggingu sinni hjá X. 

